
“… C’è un’inconfondibile umanità in ogni fiume, anche se modesto come la nostra Stura. 
Tra non molto la sua acqua chiara e garrula, imbrigliata a dovere in una serie di opere umane, 

creerà pozzi, laghi, cascate e misteriose vene liquide nelle viscere della montagna…”1 
 
 
Dins lo 2023 ai agut la chança de collaborar emb lo director e antropòlog Andrea Fantino a la 
construccion d'un film, en doas versions, un cort e un long metratge, virat en Val Estura, emb 
protagonistas quarqui sius abitants. Lo ponch de partença das reflexions es istat un element 
natural: l'aiga, per la dire emb una paraula de la lenga occitana, lenga que encara viu dins la 
valada e dins lo film atravèrs las testimonianças e las votz de Bruno, Albina, Franco, Ettore, 
Andrea e Dario. L'aiga, una paraula-element gròssa, immensa, meravilhosa qu'es istat necessari, 
fins dai premièrs moments de la recerca, entorar e ramenar a d'autras paraulas e concèptes per 
trobar un premièr ponch de partença per lo desvelopament dal film.  
Dins lo 1955 l'enlora vinta-quatren Ermanno Olmi a realizat per Edison un cort documentari 
emb protagonista l'Estura, en contant li tanti passatges que tecnicament an portat a bastir un 
sistèma de barratges e de barralhas fins a la centrala idroelectrica de Vinai, un trabalh qu'a 
recubèrt un ròle important per redessenhar lo paisatge de la valada. 
D'aiçí la curiositat de provar a enquistar l'aiga coma ressorça e doncas dins li sius rapòrts emb 
l'òme: qualas son las òbras, gròssas e pichòtas, resultat de l'engenh uman, fachas per produire 
energia a partir de l'aiga? Qui li a darrèire a n’aquestas òbras e qui se n’en pren garda? Li 
sistemas d'aigatge son elements que apartenon mac pus que a un luènh passat? 
A la viron d'aquestas questions, atravèrs rotas, votz e viòls inesperats, a pres forma lo conte 
audiovisual "La memòria de l'aiga" que se boliga entre l'Estòria e las pichòtas gròssas estòrias: 
coma aquela d'Albina, estafeta partigiana e orgulhosa d'èstre istaa la premièra frema taxista de 
la provincia de Coni, o Franco que, da la borgaa de Parafauda, conta d'aver participat en 
premièra persona, a l'encomençament dai ans Sessanta, a la construccion de l'important 
implant d'aigatge per lo comprensòri "Perosa - Rialp - S. Laurenç - Demont" e de coma encara 
encui lo garda, en conoissent tuchi li ponches d'enté arriba l'aiga; aquela d'Ettore que se navisa 
encara de sa enfança dal vai-e-ven de monde dins la tabaqueria de familha dal tèmp de la 
construccion de lo barratge a Peirapuèrc; o aquela de Bruno, que se fai pòrta-votz dai contes 
de son cheni quora dins l'après-guèrra avia bastit un pichòt implant elèctric a partir da una 
dinamò d'una bicicleta, en esfruchant l'aiga dal riu "Rinas" en arribant a far la corrent per doas 
lampadinas en esclarzent un pichòt tòc da la borgaa Chacmentés per a pauc près 1 ora e mièja. 
E enfin aquela d'Andrea, responsable de l'exercici Enel de Demont, que en escorrent las cartas 
de la planificacion dal sistèma de barratges e de la centrala idroelectrica de Vinai, continea a 
s'esmeravilhar per l'impressionant trabalh d'engenheria que a a pauc près 70 ans, e de Dario, lo 
gardian d'encui de lo barratge de Riu Frèid que, au contrari de coma se pòl pensar, conta de 
"aver pas encara ni vist ni sentut la solitud" e de provar al contrari un sèns de libertat en poent 
trabalhar defòra.  
Un conte que, a partir de l'aiga, ven parier un luèc d'encòntre de tanti esgards sus la valada: 
aqueli dai protagonistas dal film, dal director, e de tuchi li espectators. 
Lo film, realizat da Andrea Fantino per lo projècte "Occitan, lenga d'encui e de deman" emb la 
contribucion de la "Presidenza del Consiglio dei ministri - Dipartimento per gli affari regionali 
e le autonomie" gràcias ai sòus de la Lei 482/99, es disponible aquí: 
https://youtu.be/bPs_GvWzbro 

 
1 La citazione è tratta dal documentario del 1955 di Ermanno Olmi “Il racconto della Stura” (Archivio Storico Enel) 


